
Монгол Улсын Их Хурлын 2019 оны хаврын ээлжит чуулганы
Төсвийн байнгын хорооны 5 дугаар сарын 21-ний өдөр 
/Мягмар гараг/-ийн хуралдааны товч тэмдэглэл

Төсвийн байнгын хорооны дарга Б.Чойжилсүрэн ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 10 цаг 09 минутад Төрийн ордны “Их эзэн Чингис хаан” танхимд эхлэв. 

Чөлөөтэй: О.Батнасан, Ц.Даваасүрэн, Ж.Мөнхбат, З.Нарантуяа, Ч.Улаан, Ж.Эрдэнэбат;

Тасалсан: Б.Наранхүү, Ш.Раднаасэд.


Хэлэлцэх асуудалтай холбогдуулан Улсын Их Хурлын гишүүн Ө.Энхтүвшин, Ц.Нямдорж нар санал хэлэв.

Нэг. Монгол Улсын эдийн засаг, нийгмийг 2020 онд хөгжүүлэх үндсэн чиглэл батлах тухай Улсын Их Хурлын тогтоолын төсөл /Засгийн газар 2019.04.30-ны өдөр өргөн мэдүүлсэн, анхны хэлэлцүүлэг/

Хэлэлцэж буй асуудалтай холбогдуулан Сангийн сайд Ч.Хүрэлбаатар, Сангийн яамны Эдийн засгийн бодлогын газрын дарга Г.Батхүрэл, мөн яамны Санхүүгийн хөрөнгийн удирдлагын хэлтсийн дарга Б.Анар, Эдийн засгийн бодлогын газрын ахлах мэргэжилтэн Ж.Ганбаяр,
Эдийн засгийн бодлогын газрын мэргэжилтэн Т.Дэлгэрнаран, Э.Билгүүн, Төсвийн хөрөнгө оруулалтын газрын мэргэжилтэн Д.Соёлмаа нар оролцов.

Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, зөвлөх С.Доржханд, Ё.Энхсайхан, Б.Гандулам, референт  Г.Нарантуяа, С.Дунжидмаа нар байлцав.  

Хууль санаачлагчийн илтгэлийг Сангийн сайд Ч.Хүрэлбаатар танилцуулав.

Танилцуулгатай холбогдуулан Улсын Их Хурлын гишүүн Д.Тогтохсүрэн, Б.Баттөмөр, Н.Амарзаяа нарын тавьсан асуултад Сангийн сайд Ч.Хүрэлбаатар хариулж, тайлбар хийв.


Тогтоолын төслийн анхны хэлэлцүүлэгтэй холбогдуулан Улсын Их Хурлын гишүүдээс зарчмын зөрүүтэй санал гаргаагүй болно.

Байнгын хорооноос гарах санал, дүгнэлтийг Улсын Их Хурлын гишүүн Б.Чойжилсүрэн Эдийн засгийн байнгын хорооны хуралдаанд танилцуулахаар тогтов.

Уг асуудлыг 10 цаг 42 минутад хэлэлцэж дуусав. 

Улсын Их Хурлын гишүүн Д.Тогтохсүрэн хуралдааныг удирдав. /10:42-11:02/

Хоёр. Монгол Улсын нэгдсэн төсвийн 2020 оны төсвийн хүрээний мэдэгдэл, 2021-2022 оны төсвийн төсөөллийн тухай хуулийн төсөл болон Засгийн газрын өрийн удирдлагын 2019-2022 оны стратегийн баримт бичиг батлах тухай Улсын Их Хурлын тогтоолын төсөл /Засгийн газар 2019 оны 4 дүгээр сарын 30-ны өдөр өргөн мэдүүлсэн, анхны хэлэлцүүлэг/

Хэлэлцэж буй асуудалтай холбогдуулан Сангийн сайд Ч.Хүрэлбаатар, Сангийн яамны Төсвийн бодлого, төлөвлөлтийн газрын дарга Ж.Ганбат, мөн яамны Эдийн засгийн бодлогын газрын дарга Г.Батхүрэл, Санхүүгийн бодлогын газрын дарга Ц.Зоригтбат, Төсвийн хөрөнгө оруулалтын газрын дарга Г.Түвдэндорж, Хөгжлийн санхүүжилтийн газрын дарга И.Батхүү, Төсвийн нэгтгэлийн хэлтсийн дарга Г.Золбоо, Зарлагын хэлтсийн дарга М.Санжаадорж, Орлогын хэлтсийн дарга Б.Тэлмүүн, Өрийн удирдлагын хэлтсийн дарга Б.Сүх-Очир, Санхүүгийн хөрөнгийн удирдлагын хэлтсийн дарга Б.Анар, Санхүүгийн зах зээл, даатгалын хэлтсийн дарга Л.Сонор, Эдийн засгийн бодлогын газрын ахлах мэргэжилтэн Ж.Ганбаяр, Т.Дэлгэрнаран, мөн газрын мэргэжилтэн Э.Батмөнх, С.Тэмүүжин, Ж.Дэлгэржаргал, Ч.Мөнхцацрал, Өрийн удирдлагын хэлтсийн мэргэжилтэн Д.Гантогтох, М.Мөнх-Эрдэнэ, Хөгжлийн санхүүжилтийн газрын мэргэжилтэн Н.Сансармаа, Х.Еркегүл, Төсвийн орлогын хэлтсийн мэргэжилтэн Л.Ичинноров, Т.Бат-Оргил, Э.Номин-Эрдэнэ, Б.Бүжинлхам, Н.Уранцэцэг нар оролцов. 

Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, зөвлөх С.Доржханд, Ё.Энхсайхан, Б.Гандулам, референт  Г.Нарантуяа, С.Дунжидмаа нар байлцав. 

Төслийн анхны хэлэлцүүлэгтэй холбогдуулан Улсын Их Хурлын гишүүдээс асуулт тавиагүй болно. 

Монгол Улсын нэгдсэн төсвийн 2020 оны төсвийн хүрээний мэдэгдэл, 2021-2022 оны төсвийн төсөөллийн тухай хуулийн төсөлтэй холбогдуулан зарчмын зөрүүтэй санал гараагүй болно. 

Засгийн газрын өрийн удирдлагын 2019-2022 оны стратегийн баримт бичиг батлах тухай Монгол Улсын Их Хурлын тогтоолын төслийн талаарх зарчмын зөрүүтэй саналаар санал хураалт явуулав.

Д.Тогтохсүрэн: Улсын Их Хурлын гишүүн Б.Чойжилсүрэнгийн гаргасан, 1.“Засгийн газрын өрийн удирдлагын 2019-2022 оны стратегийн баримт бичиг батлах тухай” Монгол Улсын Их Хурлын тогтоолын төслийн хавсралтыг Монгол Улсын Их Хурлын тогтоолын төслийн шаардлагад нийцүүлэх үүднээс хавсралтын агуулгыг хасаж, өмнөтгөл хэсгийн нэрийг Засгийн газрын өрийн удирдлагын 2019-2020 оны стратегийн баримт бичиг гэж өөрчлөх, мөн төслийн агуулга, бодлого, зарчмыг алдагдуулахгүйгээр найруулга, үг хэллэг, дэс дараалалд бүтцийн шинжтэй засвар хийх гэсэн саналыг дэмжье гэсэн санал хураалт явуулъя.

Зөвшөөрсөн:
 5

Татгалзсан:

 6

Бүгд:


11

45.5 хувийн саналаар санал дэмжигдсэнгүй.

Д.Тогтохсүрэн: Техникийн саатал гарсан тул дээрх санал хураалтыг хүчингүй болгоё гэсэн горимын саналыг дэмжье гэсэн санал хураалт явуулъя.

Зөвшөөрсөн: 
 6

Татгалзсан: 

 5

Бүгд: 


11

54.5 хувийн саналаар горимын санал дэмжигдлээ.

Д.Тогтохсүрэн: Улсын Их Хурлын гишүүн Б.Чойжилсүрэнгийн гаргасан, 1.“Засгийн газрын өрийн удирдлагын 2019-2022 оны стратегийн баримт бичиг батлах тухай” Монгол Улсын Их Хурлын тогтоолын төслийн хавсралтыг Монгол Улсын Их Хурлын тогтоолын төслийн шаардлагад нийцүүлэх үүднээс хавсралтын агуулгыг хасаж, өмнөтгөл хэсгийн нэрийг Засгийн газрын өрийн удирдлагын 2019-2020 оны стратегийн баримт бичиг гэж өөрчлөх, мөн төслийн агуулга, бодлого, зарчмыг алдагдуулахгүйгээр найруулга, үг хэллэг, дэс дараалалд бүтцийн шинжтэй засвар хийх гэсэн саналыг дэмжье гэсэн дахин санал хураалт явуулъя.


Зөвшөөрсөн: 
 6

Татгалзсан: 

 5

Бүгд: 


11

54.5 хувийн саналаар санал дэмжигдлээ.


Зарчмын зөрүүтэй саналаар санал хурааж дууслаа.

Байнгын хорооноос гарах санал, дүгнэлтийг Улсын Их Хурлын гишүүн Г.Тэмүүлэн Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 10 цаг 59 минутад хэлэлцэж дуусав. 

Гурав. Төрийн аудитын байгууллагын албан хаагчдын албан тушаалын цалингийн хэмжээг тогтоох тухай Улсын Их Хурлын тогтоолын төсөл /Үндэсний аудитын газраас боловсруулж 2019.05.16-ны өдөр ирүүлсэн/

Хэлэлцэж буй асуудалтай холбогдуулан Монгол Улсын Ерөнхий аудиторын орлогч бөгөөд тэргүүлэх аудитор С.Бүрэнбат, Үндэсний аудитын газрын Хууль, эрх зүйн хэлтсийн дарга Н.Анхбаяр, Монгол Улсын Ерөнхий аудиторын орлогчийн ажлын албаны дарга Ч.Болд, Үндэсний аудитын газрын Хүний нөөцийн албаны менежер Ж.Дэмчигсүрэн нар оролцов. 

Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, зөвлөх Ё.Энхсайхан, Б.Гандулам, С.Доржханд, референт С.Дунжидмаа, Г.Нарантуяа  нар байлцав. 
Тогтоолын төслийн талаар Монгол Улсын Ерөнхий аудиторын орлогч бөгөөд тэргүүлэх аудитор С.Бүрэнбат танилцуулав.


Танилцуулгатай холбогдуулан Улсын Их Хурлын гишүүдээс асуулт, санал гараагүй болно. 

Б.Чойжилсүрэн: Төрийн аудитын байгууллагын албан хаагчдын албан тушаалын цалингийн хэмжээг тогтоох тухай Улсын Их Хурлын тогтоолын төслийг чуулганы нэгдсэн хуралдаанд танилцуулж, батлуулах нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн: 
 6

Татгалзсан: 

 5

Бүгд: 


11

54.5 хувийн саналаар санал дэмжигдлээ.

Байнгын хорооны дарга Б.Чойжилсүрэн Төрийн аудитын байгууллагын албан хаагчийн албан тушаалын цалингийн хэмжээг тогтоох тухай Улсын Их Хурлын тогтоолын төслийг уншиж танилцуулав.


Байнгын хорооноос гарах санал, дүгнэлтийг Улсын Их Хурлын гишүүн Н.Амарзаяа Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 56 минут үргэлжилж, 19 гишүүнээс 11 гишүүн ирж, 57.9 хувийн ирцтэйгээр 11 цаг 05 минутад өндөрлөв.
 


Тэмдэглэлтэй танилцсан:
 
ТӨСВИЙН БАЙНГЫН

 ХОРООНЫ ДАРГА        




Б.ЧОЙЖИЛСҮРЭН

Тэмдэглэл хөтөлсөн: 

ХУРАЛДААН ЗОХИОН БАЙГУУЛАХ 

ХЭЛТСИЙН РЕФЕРЕНТ




Б.НАРАНТУЯА
МОНГОЛ УЛСЫН ИХ ХУРЛЫН 
2019 ОНЫ ХАВРЫН ЭЭЛЖИТ ЧУУЛГАНЫ
ТӨСВИЙН БАЙНГЫН ХОРООНЫ 5 ДУГААР САРЫН 21-НИЙ ӨДӨР
/МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ 
ТЭМДЭГЛЭЛ

Б.Чойжилсүрэн: Байнгын хорооны гишүүдийнхээ өглөөний амрыг эрье. Байнгын хорооны гишүүдийн ирц 52.6 хувьтай ирц бүрдсэн тул Байнгын хорооны хуралдаан нээснийг мэдэгдье. Та бүхэнд хэлэлцэх асуудлыг танилцуулъя. 
1.Монгол Улсын эдийн засаг, нийгмийг 2020 онд хөгжүүлэх үндсэн чиглэл батлах тухай Улсын Их Хурлын тогтоолын төсөл, Засгийн газар 2019.04.30-ны өдөр өргөн мэдүүлсэн, анхны хэлэлцүүлэг, санал, дүгнэлтээ Эдийн засгийн байнгын хороонд хүргүүлнэ.

2.Монгол Улсын нэгдсэн төсвийн 2020 оны төсвийн хүрээний мэдэгдэл, 2021-2022 оны төсвийн төсөөллийн тухай хуулийн төсөл болон Засгийн газрын өрийн удирдлагын 2019-2022 оны стратегийн баримт бичиг батлах тухай Улсын Их Хурлын тогтоолын төсөл, Засгийн газар 2019.04.30-ны өдөр өргөн мэдүүлсэн, анхны хэлэлцүүлгийг хийнэ. 

3.Татварын ерөнхий хууль, Аж ахуйн нэгжийн орлогын албан татварын тухай хууль, Хувь хүний орлогын албан татварын тухай хууль болон эдгээрийг дагаж батлагдсан хуулиудад бүхэлд нь тавьсан Монгол Улсын Ерөнхийлөгчийн хоригийг хэлэлцэх асуудал байгаа. 

4.Төрийн аудитын байгууллагын албан хаагчийн албан тушаалын цалингийн хэмжээг тогтоох тухай гэсэн ийм дөрвөн асуудал байна. 

3 дахь асуудлын тухайд Монгол Улсын Ерөнхийлөгчөөс 2019 оны 5 дугаар сарын 20-ны өдөр Е/30 тоот албан бичгээр Улсын Их Хурлын даргад хүсэлт ирүүлжээ. Энэ нь хоригийг хэлэлцэх хугацааг 2019 оны 5 дугаар сарын 27-ны өдөр хүртэл хойшлуулж өгнө үү гэсэн ийм хүсэлт тавьсан байна. 

Одоо мөрдөгдөж байгаа хуулийн зохицуулалтаар бид нар 2019 оны 5 дугаар сарын 28-наас өмнө Улсын Их Хурал хоригийг шийдвэрлэж баталж тогтоол гаргана гэсэн ийм заалттай байгаа учраас 5 дугаар сарын 27 хүртэл биш, 5 дугаар сарын 24-ний өглөө 08.00 цагт хуралдуулахаар Улсын Их Хурлын даргатай урьдчилж ярьсан байгаа. Үүний дараа Байнгын хорооны дараа Улсын Их Хурлын даргын дэргэдэх Зөвлөл хуралдаж, чуулган болон Байнгын хорооны хуваарьт өөрчлөлт оруулах байх. Ийм учраас энэ ганц асуудлыг түр хойшлуулаад гурван асуудал хэлэлцэхээр та бүхэнд санал оруулж байна. Хэлэлцэх асуудалтай холбогдуулан саналтай гишүүдийн нэрсийг авъя. Энхтүвшин гишүүнд микрофон өгье. 
Ө.Энхтүвшин: Нэг санал байна. Түрүүчийн түрүүчийн Засгийн газрын хурлаар нөгөө акцизион асуудлыг 30-наас өмнө Улсын Их Хурлаар оруулаад шийдүүл гэсэн юмсан. Энэ 30-нд нөгөө хурал нь болох гээд байгаа. Тэрийг одоо хэлэлцэж өгмөөр байна. Зам, тээврийн сайд, Сангийн сайд хоёр бол саналаа нэгтгэсэн гэсэн. Толгой дохьсон.
Б.Чойжилсүрэн: Энхтүвшин гишүүнд баярлалаа. Хүрэлбаатар сайд засаг дээр бүх асуудал чинь сайд нар бүгд байр сууриа нэгтгэсэн юм уу? Урьдны хэлэлцүүлгээр энэ чинь хэлэлцэх эсэхийг шийдсэн байгаа. Анхны хэлэлцүүлэг явах ёстой. Сангийн яам, Зам, тээврийн яам эд нар хоорондоо бас байр суурь нэгдээгүй байна гэсэн шалтгаанаар гишүүдийн санал гараад хойшлуулаад байгаад байгаа шүү дээ. Бүр өнгөрсөн 2018 оноос хойш хэлэлцэх асуудлыг. Улаанбаатар төмөр замын. Тэгвэл энэ асуудлыг даргын дэргэдэх Зөвлөлийн хурал дээр яриагүй байгаа учраас 5 дахь өдрийн өглөөний хуралдах Байнгын хорооны 2 дахь асуудал болгоод тушаая. Тэгэхгүй бол Их Хурал дэг зөрчиж магадгүй байх. Нямдорж гишүүний микрофоныг өгье.
Ц.Нямдорж: Их Хурал дээр Засгийн газраас орж ирсэн асуудал дээр хоёр яам нэгдсэн саналд хүрээгүй гэдгээр ийш тийшээ болох ийм асуудал байхгүй шүү дээ. Засгийн газраас санал оруулчихсан. Тэрийг нь хэлэлцээд явна шүү дээ. Сайд нарт Засгийн газарт цөөнх санал зөрөх юм гардаг, тэгээд л танхимаараа шийдээд л Улсын Их Хуралд өргөн мэдүүлчихсэн бол танхимын зарчмаараа л наад юм чинь цаашаа явна шүү дээ. Тэрэнд одоо тохиргооны асуудал байхгүй. Тэр санал зөрөөд байгаа сайд Засгийн газрын шийдвэрийг дагах ёстой. Тийм хуультай юм. Ингэж байж танхим гэдэг юмны утга учир гардаг. Энийг бас гишүүд бодно биз дээ. 
Тэгээд Засгийн газар дээр Их Хуралд асуудал оруулж ирчихээд тэгээд сайд нар нь өөр өөр саналтай гэдэг юм ярихаар чинь танхимын зарчим гэдэг юм байхгүй болчихдог юм л даа. Энэ бол Үндсэн хуулийн ёстой засгийн алтан зарчим шүү дээ. Санал нийлэхгүй ч байсан гэсэн, Засгийн газрын шийдвэрийг дагаж л явах учиртай. Засгийн газрын шийдвэрийг дагахгүй гэвэл тэгээд л ажил төрлийн асуудал ярьдаг ийм л зарчим шүү дээ. 
Б.Чойжилсүрэн: Гишүүд яг тантай ижил байр суурьтай байсан. Яамдууд чинь хоёр ондоо байр суурь илэрхийлээд байсан учраас хойшлуулсан юм. За, ингээд баталчих уу? Ойлголцоод. Хэлэлцэх асуудлаа баталъя. /Алх тогшив./
Нэг. Монгол Улсын эдийн засаг, нийгмийг 2020 онд хөгжүүлэх үндсэн чиглэл батлах тухай Улсын Их Хурлын тогтоолын төсөл, Засгийн газар 2019.04.30-ны өдөр өргөн мэдүүлсэн, анхны хэлэлцүүлэг хийе. Санал, дүгнэлтээ Эдийн засгийн байнгын хороонд хүргүүлнэ.

Ажлын хэсэг ирсэн байгаа. Ч.Хүрэлбаатар Сангийн сайд, Г.Батхүрэл Сангийн яамны Эдийн засгийн бодлогын газрын дарга, Б.Анар Сангийн яамны Санхүүгийн хөрөнгийн удирдлагын хэлтсийн дарга, Ж.Ганбаяр Эдийн засгийн бодлогын газрын ахлах мэргэжилтэн, Т.Дэлгэрнаран
Эдийн засгийн бодлогын газрын мэргэжилтэн, Э.Билгүүн Эдийн засгийн бодлогын газрын мэргэжилтэн, Д.Соёлмаа Сангийн яамны Төсвийн хөрөнгө оруулалтын газрын мэргэжилтэн гэсэн ийм ажлын хэсэг хүрэлцэн ирсэн байгаа юм байна. 
Төсөл санаачлагчийн илтгэлийг Сангийн сайд Хүрэлбаатар танилцуулна. Хүрэлбаатар сайдын микрофон өгье. 
Ч.Хүрэлбаатар: Байнгын хорооны дарга, Улсын Их Хурлын эрхэм гишүүд ээ, 
Монгол Улсын Үндсэн хуулийн 25 дугаар зүйлийн 1 дэх хэсгийн 7 дахь заалт, Монгол Улсын Засгийн газрын тухай хуулийн 26 дугаар зүйлийн 26.7 дахь заалт, Хөгжлийн бодлого, төлөвлөлтийн тухай хуулийн 12 дугаар зүйлийн 12.6 дахь заалтыг тус тус үндэслэн Монгол Улсын эдийн засаг, нийгмийг 2020 онд хөгжүүлэх үндсэн чиглэлийн төслийг боловсруулан танилцуулж байна. 
 
Монгол Улсын эдийн засаг, нийгмийг 2020 онд хөгжүүлэх үндсэн чиглэлийн төслийг боловсруулахдаа Монгол Улсын Засгийн газрын 2016-2020 оны үйл ажиллагааны хөтөлбөр, салбарын хөгжлийн бодлогын баримт бичгүүд, яамд, агентлагаас ирүүлсэн саналд үндэслэн боловсрууллаа. Салбарын яамд, агентлагуудаас ирүүлсэн арга хэмжээний саналуудыг улсын төсөв болон бусад хөрөнгийн эх үүсвэрийн боломжтой уялдуулж Монгол Улсын эдийн засаг, нийгмийг 2020 онд хөгжүүлэх үндсэн чиглэлийн төсөлд 20 зорилт, 118 арга хэмжээг тусгалаа. 
 
Ирэх оны үндсэн чиглэлийг хэрэгжүүлэхэд нийтдээ 10 их наяд 216.3 тэрбум төгрөг шаардлагатай байгаагаас улсын төсвийн хөрөнгөөр 1 их наяд 325.5 тэрбум төгрөг, гадаад эх үүсвэрээс 2 их наяд 111.9 тэрбум төгрөг, төр, хувийн хэвшлийн түншлэл болон хувийн хөрөнгө оруулалтаар 6 их наяд 174.2 тэрбум төгрөг, бусад эх үүсвэрээс 604.7 тэрбум төгрөгийг тус тус санхүүжүүлэхээр төлөвлөлөө. 
 
Эдийн засаг, нийгмийг 2020 онд хөгжүүлэх үндсэн чиглэлд тусгасан зорилт, арга хэмжээг бүрэн хэрэгжүүлснээр эдийн засаг, нийгмийн хөгжилд дараах үр дүн гарахаар байна. Үүнд, 
 
Эдийн засгийн бодит өсөлт 6.0 хувь, инфляцийн түвшин 8.0 хувиас ихгүй, төсвийн алдагдлын дотоод нийт бүтээгдэхүүнд эзлэх хэмжээ 5.1 хувиас ихгүй, ажилгүйдлийн түвшин 6.5 хувиас бага байна. 
 
Эрхэм гишүүд ээ, 
 
Монгол Улсын эдийн засаг, нийгмийг 2020 онд хөгжүүлэх үндсэн чиглэлийн төслийг хэлэлцэн шийдвэрлэж өгнө үү. 
 
Б.Чойжилсүрэн: Тогтоолын төсөлтэй холбогдуулан асуулт асуух гишүүдийн нэрсийг авъя. Баттөмөр гишүүнээр тасалъя. Тогтохсүрэн гишүүн асуултаа асууя. 
Д.Тогтохсүрэн: Баярлалаа. 2020 оны үндсэн чиглэлийг хэлэлцэж байна. Тэгээд би үүнтэй холбогдуулаад хоёр зүйлийг тодруулъя гэж бодож байна. 
Төсвийн алдагдлыг бууруулах асуудал үнэхээр чухал. Төсвийн алдагдал гэвэл бид нар алдагдал ихтэй л байх тусмаа өрийн хэмжээ нэмэгдээд байдаг зүйл л дээ. Төсвийнхөө алдагдлыг бууруулах чиглэлээр онцгой анхаарах ёстой. Сүүлийн жилүүдэд төсвийн алдагдлыг бууруулах чиглэлээр анхаарч байгаа. Өнгөрсөн жил алдагдалгүй гарсан. Энэ онд ч гайгүй гарах болов уу гэж бодож байгаа юм. Гэхдээ 2020 онд 5.1 хувь гээд их өндөр тавьсан байгаа юм. Тэгээд би заавал ийм өндөр тавих хэрэг байна уу? Энэ алдагдлыг бууруулах, бодвол энэ үнийн өөрчлөлтийг тооцсон болов уу гэж бодож байна л даа. Уул уурхайн бүтээгдэхүүний экспортод гаргадаг уул уурхайн бүтээгдэхүүний үнэ буурна гэж ингэж тооцож 5.1 хувьтай болгож байгаа юм болов уу гэж бодож байгаа юм. Тэгэхээр энийг багасгах боломж байна уу гэдгийг би Сангийн сайдаас асуух гээд байгаа юм. 3 руу оруулах тийм боломж бий юу гэж. 
Хоёрдугаарт нь, өрийн дотоодын нийт бүтээгдэхүүнд харьцуулсан өрийн асуудлыг бууруулах үнэхээр чухал. Энийг 55.5 хувьтай гэж үзсэн байна. Одоо 61 байна уу, 63-тай байна уу, байгаа байх. Харин нөгөө талаас нь хуримтлалын асуудал үнэхээр чухал байгаа юм. Бид одоо хуримтлалыг л бий болгох асуудал хэрэгтэй. Ингээд уул уурхайн бүтээгдэхүүний үнэ гайгүй байгаа үед нь хуримтлалыг нэлээд хэмжээгээр бий болгоод уул уурхайн бүтээгдэхүүнийхээ уналтын үед үүнийгээ хэрэглэдэг ийм л тогтолцоо руу явах ёстой л доо. Тийм учраас би Сангийн сайдаас 2020 оны 6 сар гэхэд энэ Тогтворжуулалтын сан, Ирээдүйн өв сан гээд энэ сангуудад ер нь нийт хэд орчим төгрөгийн хуримтлал бий болгохоор төлөвлөж байгаа вэ гэсэн хоёр дахь асуултыг асууя гэж бодож байна. 

Гуравдугаарт нь, энэ зээлийн хүүг бууруулах асуудал үнэхээр чухал байгаа юм. Бид чинь одоо зээлийн хүүнд л бууруулна гээд амлачихсан. Ард иргэд бол хамгийн чухал юм бол зээлийн хүүг л бууруулах хэрэгтэй байна гэж байгаа юм. Зээлийн хүүг бууруулж байж энэ бизнес чинь өөрөө хөгжинө. Зээлийн хүү өндөр байгаа учраас үнэхээр бизнест бол халтай байна. Тийм учраас энэ зээлийн хүүг бууруулах чиглэлээр дорвитой ямар арга хэмжээ авахаар төлөвлөж байна вэ? Тухайлбал, гаднын хөрөнгө оруулалттай банк оруулах юм уу? Одоо бол манай Их Хурлын гишүүд бүр арга ядаад нөгөө захиргааны аргаар зээлийн хүүг бууруулъя гээд байгаа шүү дээ. Эсхүл хадгаламжид нь хүү тогтооё, эсхүл зээлийн хүүгийн дээд хязгаар тогтооё энэ тэр гээд. Энэ бол захиргааны арга л даа. Тэгээд энийг ер нь энэ Засгийн газар зээлийн хүүг бууруулах чиглэлээр яг дорвитой юу хийх гэж байгаа вэ гэдгийг би гуравт нь асууя гэж бодож байна. Баярлалаа. 

Б.Чойжилсүрэн: Хүрэлбаатар сайд хариулъя. 
Ч.Хүрэлбаатар: Тогтохсүрэн гишүүний асуултад хариулъя. 2020 он бол өөрөө сонгуулийн жил байгаа. Тэгээд энэ төсвийн алдагдлыг бид нар Төсвийн тогтвортой байдлын тухай хуульд зааж өгснөөр тэнцвэржүүлсэн тэнцлийнхээ хэмжээгээр дотоодын нийт бүтээгдэхүүний 5.1 хувьтай бол гарна гэж үзэж хийсэн. Яг Төсвийн тогтвортой байдлын тухай хуульд заасан тэр хэмжээгээр бол явж байгаа. 
Сайжруулах гээд оролдоод явж болно. Гэхдээ энэ дээр бас тодорхой хэмжээний эрсдэлүүд үүсэж магадгүй гэж бид нар үзсэн. Төсвийг хэрэгжүүлэхэд эрсдэлүүд үүсэж магадгүй гэж чухам болгоомжилсон учраас бид нар энэ 5.1 хувиар нь оруулж ирсэн байгаа. Яагаад вэ гэхээр энэ 2018, 2019 онд эхлүүлсэн энэ хөрөнгө оруулалтын ажлууд бол бүгдээрээ 2020 оны 6 сараас өмнө эхний хагаст бол бүгдээрээ багтаж дууссан байх ёстой. Тэгэхгүй бол хөрөнгө оруулалтын жагсаалтаар баахан шинэ объектууд тавьчихдаг. Тэгээд тэрийг  дараа нь 2020 онд болох сонгуулийн дараа нэг Засгийн газар мөрдөнө. Тэр нь янз бүрээр өөрчлөөд байдаг, зогсоогоод, царцаагаад, тэгээд төрд итгэх итгэл буураад байдаг учраас өмнө эхлүүлсэн бүх хөрөнгө оруулалтаа дуусгана гэж байгаа. 

Тэгээд тэтгэвэр, цалинтай холбоотой, тэтгэвэр, цалинг бол инфляцийн түвшинтэйгээ уялдуулаад нэмнэ. Дээр нь шинээр хэрэгжиж эхэлсэн хуулийн хэрэгжилтүүд дээр тодорхой хэмжээний хөрөнгө мөнгө бол шаардагдана. Засгийн газрын мөрийн хөтөлбөр дээр туссан бусад арга хэмжээнүүдийг санхүүжүүлэх шаардлагатай. Тэгээд ингээд үзэхээр ерөөсөө 5.1 хувиараа л төсвийн алдагдал бол гарахаар байгаа гэдгийг би хэлье. 

Дараагийн асуудал бол хуримтлал бий болох уу гэж байгаа. Хуримтлал бол Монгол Улсын яг энэ Төсвийн тухай хуулиараа хоёр сангаар дамжиж хуримтлал бий болдог. Нэгдүгээрт нь, Тогтворжуулалтын сан, хоёрдугаарт нь, Ирээдүйн ав сан. Энэ хоёр бол хоёулаа мөнгө хуримтлуулах зорилготой. Хоёулаа бол өртэй байсан. Тэгээд одоо бол энэ 2019 оноос Ирээдүйн өв сан нь өргүй болж эхэлнэ. Тэгэхээр Ирээдүйн өв сан дээр энэ 2020 онд 2019 оны батлагдсан төсвөөр бол 553 тэрбум төгрөг бол хуримтлагдана. Яг таны асууснаар сонгуулийн өмнө 2020 оны сонгуулийн өмнө бол нийтдээ энэ Ирээдүйн өв сан дээр 1 их наяд гаруй хэмжээний мөнгө бол хуримтлуулсан байх боломжтой гэж бид нар харж байгаа. 
Тогтворжуулалтын сан бол мэдээж ашигт малтмалын үнийн түвшин тодорхой босгоос дээшээ даваад эхлэхээр тэрийг бол Тогтворжуулалтын санд оруулаад, үнэ буугаад эхлэх үед бол зарцуулах ийм зориулалттай сан. Тэгээд урьд нь алдагдалтай өртэй байсан учраас одоо энэ Тогтворжуулалтын сан бол 2020 оноос эхлээд хуримтлагдах ийм боломж бол бүрдэж эхэлнэ гэж үзэж байгаа. Ер нь энэ хуримтлалыг бий болгож явах нь өөрөө эдийн засгийн тогтвортой байдал, эдийн засгийн өсөлтийг ард иргэдэд жигд хүртээмжтэй, айл өрхүүдийн хаалгаар оруулах ийм боломж бол бүрдэнэ гэж үзэж байгаа. 

Зээлийн хүүгийн хувьд бол энэ өөрөө бас зах зээлээр тогтдог, хэн нэгэн хүний хүслээр буурдаг ч зүйл биш, өсгөхгүй юмсан гэж бодож байхаар өсдөггүй ч бас зүйл биш, өөрөө яг энэ эдийн засгийн нөхцөл байдалтайгаа уялддаг, зах зээл дээр байгаа хөрөнгө мөнгөний эх үүсвэртэйгээ уялддаг, мөнгөний эрэлттэйгээ бас их холбоотой байдаг. Тэгээд яг одоогийн байдлаар бол тогтсон байгаа хүүг бол цаашаа бид нар одоо … /Минут дуусав/.

Б.Чойжилсүрэн: Болсон уу? Хүрэлбаатар сайдын микрофоныг нэг минутаар нэмж өгье. 
Ч.Хүрэлбаатар: Тэгэхээр энэ дээрээс эдийн засгийнхаа үндсэн суурь үзүүлэлтүүдийг бол бид нар сайжруулаад явах нь өөрөө хүүг буулгахад хувь нэмэр хэрэг болно гэж үзэж байгаа. 2016 оны сүүлийн үетэй харьцуулаад үзэх юм бол зээлийн хүү бол 3 функтээр буурсан байгаа. 
Дараагийн асуудал бол энэ гаднаас шинэ эх үүсвэрүүдийг оруулж ирэхэд ямар нөхцөл бололцоо бий вэ, бүрдэж байгаа вэ гэсэн. Сая Улсын Их Хурлаар батлагдсан Татварын шинэ хуулиар бол гаднаас эх үүсвэр татаад буцаагаад 10 хувийн гарахад нь буцаагаад суутгах татвар 10 хувь байсныг 2 дахин буулгаж 5 хувь болгосон. Энэ одоо хүүг буулгахад аягүй чухал үүрэг гүйцэтгэнэ гэж үзэж байгаа. Дээр нь И Хурал дээр байгаа гаднын банкууд орж ирэх боломжийг нээсэн тэр хууль, эрх зүйн орчныг бүрдүүлэх ажил бол Их Хурал дээр хоёр жил явж байгаа. Энийг шуурхайлчихвал болно гэж үзэж байгаа. Засгийн газар өөрөө зээлдэгч биш, авсан зээлүүдээ дотооддоо төлж байгаа учраас зээлийн эх үүсвэрүүдийг бол … /Минут дуусав/.
Б.Чойжилсүрэн: Баттөмөр гишүүн асуултаа асууя. Амарзаяа гишүүний нэрийг нэмж оруулъя.
Б.Баттөмөр: Энэ хэлэлцэх эсэхийг ярьсан хурлууд дээр бол үүний хувьд бол нэлээн тодорхой ярьсан л даа. Нэмж дахин яагаад байх юм алга. Зүгээр ер нь нэг хүнд ноогдох дотоодын нийт бүтээгдэхүүний хэмжээ 4 мянга орчим доллар байна. 17500 болгоно гэсэн зорилт байгаа. Тэгээд энэ хооронд үндсэндээ 10 жилийн хугацаа үлдэж байна. 10 жилийн хугацаанд энэ тоо бол нэмэгдэх л байх. Гэхдээ магадгүй 30 оныход одоо их олон орнууд бол хамгийн ядуу буурай орнууд бараг 17500 болсон байж магадгүй л байх. Тэгээд бид нар энэ эдийн засгаа жаахан өөдрөг бодож харж төлөвлөвөл яасан юм гэсэн ийм л юм яриад байгаа юм л даа. Зүгээр бодит бололцоо энэ тэр бол янз бүр байгаа байх л даа. Инфляци 8 хувь гэж байгаа. Эдийн засгийн өсөлт 6 хувь гээд ингээд үзэхээр энэ хооронд тоо үр ашиг гээд үзэхээр зэрэг бид үр ашиг муутай ажиллаж байгаа. 
Тухайлбал, эхний 3 сарын байдлаар гэхэд 25 мянган хуучин авто машин Монголын зах зээлд нийлүүлэгдсэн байгаа юм л даа. Жилд хуучин машинд 600-700 сая доллар бид нар зараад байгаа юм. Энэ хуучин машин бол яах вэ, Монголчууд бид нар унаатай болоод нэг талдаа сайн боловч, нөгөө талдаа энэ замын түгжрэл Улаанбаатар хотод бол асар их хүмүүсийг бухимдуулж, хүмүүсийн ажлыг барж байна л даа. Тэгээд тодорхой хугацаанд энд ийм татвар тавиад, тодорхой хугацаанд гэж байгаа шүү. Тодорхой хугацаанд татвар тавиад, энэ замыг өргөтгөх, замынхаа урсгалын сайжруулах, түгжрэлийг багасгах энэ хугацаандаа ийм бодлого явбал яасан юм, нэгдүгээрт. 
Нөгөө талдаа энэ жилд 600, 700 сая долларын хэмжээний эрэлт үүсгээд байгаа шүү дээ, тийм ээ. Энэ хэмжээгээр тэр инфляци нь ханшаар өдөөгдсөн инфляцдаа бас нөлөөлөөд байгаа юм. Ийм ийм бодмоор энэ эдийн засгийг зохицуулдаг арга юмнуудаа бид нар бодвол яасан юм бэ? Нэг ийм асуулт байна. Энийг Хүрэлбаатар сайд юу гэж бодож байгаа юм. Зээлийн хүү дээр бол тэр захиргааны аргаар тогтоох барих бол их төвөгтэй л дээ. Бид нар зээлийн хүүг бууруулахад энэ эдийн засгаа олон тулгууртай болгох, энэ хөрөнгийн захыг хөгжүүлэх ийм шаардлага зайлшгүй үүсэж байгаа юм л даа. Тэгээд үүнтэйгээ уялдах, макро эдийн засгийн бодлогоо сайжруулах гээд их олон асуудлууд байгаа юм. 

Энд 5 тоо байна л даа. Өөрөөр хэлбэл, эдийн засгийн өсөлт 6 хувь, инфляци 8 хувь, ажилгүйдлийн түвшин 6.5 хувь, төсвийн алдагдлын хэмжээ дотоодын нийт бүтээгдэхүүнтэй харьцуулахад 5.1 хувь, тэгээд дотоод нийт бүтээгдэхүүнд харьцагдах өр нь бол 55.5. Монголд бол энэ аюул занал учруулж байгаа юм энэ гадаад өрийн асуудал байгаа юм. 21, 22, 23 онуудын өр байна. Яах вэ, 1 их наяд төгрөгийн хуримтлал бол үүсэх юм байна. 
Ер нь цаашдаа энэ хуримтлалыг нэмэгдүүлэх ийм боломжууд ер нь юу байна, ямар боломжууд байна. Хоёр асуулт байна. Хувийн хэвшлээ дэмжээд, хувийн хэвшилдээ тулгуурласан ийм эдийн засаг байх нь зүйтэй. Гэхдээ энэ төрийн өмчтэй стратегийн ордуудаа энэ Таван толгой шиг ийм хэлбэрээр ингэж ажиллуулаад, би бол хуримтлалыг нэмэгдүүлэх загвар ер нь ямар байдаг юм бол, нэг дэх асуулт. 

Хоёр дахь асуудал, ер нь энэ Монгол Улс бид улс орноо цаашдаа яаж авч явах юм бэ? Ийм их өртэй ярьсаар байгаад л тэгээд өнгөрсөн жил 1.9 их наяд байсан бол одоо 2 их наяд төгрөг болж явж байна л даа. Дээр нь алдагдал ингээд өсөөд байх уу, яах уу? Энэ нийгмийн даатгал гээд байгууллага. 

Б.Чойжилсүрэн: Баттөмөр гишүүнд нэг минут нэмж өгье. 
Б.Баттөмөр: Нийгмийн даатгалд одоо өгдөг 650 тэрбум төгрөг өгч байсан бол энэ жил 750 болоод явах юм байна л даа. Ер нь тэгээд ийм алдагдалтай бүтцийг яаж өөрөө өөрийгөө авч явдаг болгох вэ гээд ийм ийм асуудлууд их байна. Энэ дээр Хүрэлбаатар сайдаас хариулт авъя гэж бодож байна. Мөнгөний бодлого чинь одоо хэзээ орж ирэх билээ? Мөнгөний бодлого, энэ төсвийн бодлого, Засгийн газар өөрөөр хэлбэл, бүтцийн өөрчлөлтийн бодлого гээд энэ гурван бодлого маань хэр зэрэг уялдаж явж байгаа юм, энэ дээр бас нэг хариулт авъя. 
Б.Чойжилсүрэн: Хүрэлбаатар сайд хариулъя. 
Ч.Хүрэлбаатар: Би эхлээд энэ өрийн асуудал, тэгээд хуримтлал, өрөөс эхлээд явъя гэж бодож байна. 2019-2022 оны Засгийн газрыг өрийн стратегийн баримт бичгийг бид нар одоо Улсын Их Хуралд өргөчихсөн, Төсвийн байнгын хороон дээр хэлэлцүүлгүүд эхлээд явж байгаа. Тэгэхээр энэ дээр өнгөрсөн хугацаанаас бид нар юуг сургамж авч байна вэ гэхээр энэ нэг тодорхой хугацаанд төсвийг замбараагүй байлгах, төсвийн сахилга батгүй байх, дураараа загнах, эсхүл султан хаан шиг загнах, нэг жил загнахад бол энэ үр дагавар нь олон жил үргэлжилдэг юм байна гэдгийг бид нар харж байгаа. Тийм учраас энэ дээр нэлээд тийм төсвийн сахилга бат, төсвийн бодлогыг тууштай хатуу, байнга авч хэрэгжүүлж явж байх нь энэ эрх барьж байгаа ямар ч хүчин байсан энийг бол хийх ёстой гэдгийг харуулж байгаа. 
Тэгэхээр одоо өрийн удирдлагын стратегийн баримт бичгээр бид нар энэ ойрын жилүүдэд төлөгдөх ёстой 2.9 тэрбум долларын өрийг эдийн засаг болон ханшид нэг их төвөг учруулаад байхгүйгээр шийдчих боломжтой гэж үзэж энэ стратегийг боловсруулсан байгаа гэдгийг хэлье. Мэдээж тэгээд хуримтлалгүйгээр цаашаа явахад бол аягүй төвөгтэй гэдгийг би тантай санал нэг байгаа юм. Тэгэхээр би энэ улсын хэмжээнд хэлж байгаа юм. Дандаа алдагдалтай байдаг, төсвийн алдагдал байгаа, гадаад худалдааны тэнцэл алдагдалтай байх, нэлээд ихээхэн хэмжээний хөрөнгө мөнгө төвлөрдөг нийгмийн даатгалын сан зэрэг эд нар бүгдээрээ алдагдалтай яваад байх юм бол Монгол Улсад өөрөө хуримтлал бий болохгүй. Хуримтлал байхгүй, тэр нь алдагдалтай учраас энэ дандаа өрийн санхүүжилтээр хийгдээд явах учиртай. 

Тэгэхээр саяын таны хэлдэг тэр бүтцийн өөрчлөлтүүдийг бид нар энэ бүгд дээр нь хийх учиртай. Жишээлбэл, нийгмийн даатгалын сан дээр бид нар яг ингэж ингэж хийж явах учиртай, ингэж байж бид нар алдагдалгүй болох ёстой, өртэй биш, ядахдаа баланслагдсан байх тэр нөхцөл рүү бид нар шилжиж орохоос өөр арга байхгүй. Төсвийн бодлогыг тууштай явуулаад, одоо энэ төсвийн хүрээний мэдэгдэл дээр бид нар 2023 оноос эхлээд төсөв тэнцвэржээд ашигтай ажиллаад явах ийм тооцооллыг хийж оруулж ирж байгаа. Энэ чинь өөрөө эргээд хуримтлалыг бий болгоод явна гэдэг ийм зүйл рүү орж байгаа. Дээр нь гадаад худалдаагаа бид нар бас одоогоор ашигтай, гэхдээ төлбөрийн тэнцлийн хувьд бас ашигтай байх ёстой. Тэгэхээр гаргаж байгаа тэр долларынхаа урсгалуудыг нэлээн сайн харж энэ дээр бодлогыг нэлээн сайн авч хэрэгжүүлэх нь зөв болов уу гэсэн ийм бодолтой байгаа гэдгийг хэлье. 
Тэгэхээр энэ алдагдал бол цаашдаа байнга бол өсөж явах өөрөө аягүй буруу. Саяын таны хэлдэг тэр хуримтлал бий болгох, өргүй байх, өрийг буулгах гэдэг асуудал бол өөрөө ингээд бүх бодлогоороо хоорондоо уялдаад явах учиртай байгаа юм гэдгийг би бол бүр онцолж хэлмээр байна. Тэгэхээр ойрын үед энэ ер нь Монгол Улс өөрийнхөө эдийн засгийн бодлогыг аягүй зөв томьёолоод тэрүүгээр хэрэгжүүлэхийн тулд нэлээд тууштай арга хэмжээ авах ёстой. Мэдээж сонгууль болдог, сонгуулийн үеэр өөрчлөгдөж байгаа зүйлүүд бол эдийн засгийн үндсэн зарчмуудыг нэг их хөнддөггүй, сөрөг нөлөө үзүүлдэггүй байвал их зүгээр байгаа юм. Тэгэхгүй бол арай гэж нэг юм тогтворжоод, өсөлт хангах бий болоод ирэхээр нь тэрийг нь самраад хаячихдаг байж бол болохгүй ээ гэж бодож байгаа. Тэгээд эдийн засгийн бодлогоо тууштай аваад хэрэгжүүлбэл саяын таны хэлсэн зүйлүүд бол бүгдээрээ шийдэгдээд явах боломжтой. Би бол өөрөө Монгол Улсын эдийн … /Минут дуусав/.
Б.Чойжилсүрэн: Амарзаяа гишүүн асуулт асууя. 
Н.Амарзаяа: Баярлалаа. Би түрүүн бас Монгол Улсын эдийг засаг, нийгмийг хөгжүүлэх 2020 оны үндсэн чиглэл дээр хэлэлцэх эсэх асуудал дээр чуулган дээр нэг асуудалд бас анхаарлаа хандуулж үг хэлсэн л дээ. Тэрнийхээ талаар Сангийн сайдаас асууя гэж бодож байна. Ер нь 2019 оны төсвийн нэгдсэн нэгдүгээр улирлын гүйцэтгэлийг харж байхад тэр дундаа нийгмийн даатгалын шимтгэлийн орлого бол зохих ёсоор давж биелсэн. Энэ өөрөө нийгмийн даатгалын шимтгэлийг ажил олгогч болон ажилтан нэг нэг хувиар нэмэгдүүлж бааз суурийг нь өргөтгөх ийм бодлогын асуудлын хэмжээнд бас зохих ёсоор биеллээ олоод явж байгаа үр дүн гэж харагдаж байгаа. Тийм болохоор 2020 оны үндсэн чиглэл дээр энэ санхүүгийн салбар дахь зээлийн хүүг бас хамгаалах эрх зүйн орчинг бүрдүүлэх, зохицуулах гэдэг энэ асуудал дээр Монголбанк, Санхүүгийн зохицуулах хороо, Сангийн яам эд нар хариуцах ийм бодлогын хүрээнд хүрэх түвшин эд нарыг нь тодорхойлсон байна л даа. 
Тэгэхээр энэ дээр миний нэг асуух гээд байгаа асуулт юу вэ гэхээр бүр болж байвал энэ ондоо, болохгүй байвал 2020 оны үндсэн чиглэлд бас нэг анхаараад энэ тэтгэвэр авч байгаа ахмадуудын тэтгэврийн зээлийн хүүг нэгмөсөн 12 хувь руу хүргэх ийм төрийн бодлогын энэ асуудал дээр нэг анхаарлаа хандуулаач ээ. Нийгмийн хамгааллын яам бол зохистой арга хэмжээнүүдийг авч хэрэгжүүлж байна л даа. Гэтэл тэтгэвэр авагчид маань бараг 3, 4-н шаталсан хүүтэй, тэгээд тэтгэвэр авч байна шүү дээ. Дан ялангуяа зээл авахгүй байгаа тэтгэвэр авагчдын тоо гэхэд бараг харьцангуй бага. 
Тийм болохоор Төрийн банк, Хаан банктай Нийгмийн хамгааллын яам гэрээ хийж, зээлийн түвшин, хүүгийн түвшинг бууруулж, одоо бүр зорилтот түвшинд 10 хувь руу оруулж байгаа ийм бодлогыг уялдуулж, ер нь бол бас тодорхой хэмжээний зорилт амлалтыг авч энэ, дан ялангуяа тэтгэвэр авагчдын зээлийн хүүг нэг оронтой тоо руу оруулах, одоогийн түвшинд бүх ахмадын тэтгэврийн зээлийн хүүг 12 хувьтай болгох энэ асуудал дээр манай Сангийн яам бодлогын түвшинд яаж анхаарч байгаа вэ? Энэ дээр бас нэг дорвитой шийдэл гаргахгүй бол магадгүй 2016 онд тэтгэврийн зээлийн хүүг 2017 онд 18-аас 15 хувь болгосон гэж байгаа. Гэтэл 2016 оны зээлийн гэрээтэй ахмадууд одоогоороо 18 хувьтай зээлээ аваад явж байгаа байхгүй юу. Тэгэхээр харилцан адилгүй ийм зохицуулалтуудыг нэг түвшинд зохицуулалт хийж өөрчлөх энэ бодлогын асуудалд 2020 оны үндсэн чиглэлд ямар байр суурь баримталж байгаа вэ гэсэн асуултыг асууя. 
Б.Чойжилсүрэн: Хүрэлбаатар сайд хариулъя. 
Ч.Хүрэлбаатар: Энэ бол Нийгмийн хамгаалал, хөдөлмөрийн яам өөрсдөө банкуудтай ярьж байгаад шийдэж байгаа асуудлууд л даа. Яагаад вэ гэхээр нөгөө өөрийнхөө эх үүсвэрүүдийг нийгмийн даатгалын сангийн эх үүсвэрүүдийг арилжааны банканд одоо харьцангуй бага хүүтэй байршуулаад, тэр эх үүсвэрээсээ гаргаж байгаа тэтгэврийн зээлүүдийн хүүг буулгах ийм арга хэмжээ авч хэрэгжүүлж байгаа. 
Тэгэхээр энэ дээр бол бид бүгдийн бүгдийнх нь төлж байгаа нийгмийн даатгалын шимтгэл энэ санд төвлөрдөг. Энэ нь 10 хувийн хүү олох боломжтой бол энийг 7 хувь гээд механикаар буулгаж байгаа байхгүй юу. Тэгээд ахмадуудад олгож байгаа зээлийг бага хүүтэй болгодог. Тэгэхээр энэ арга нь өөрөө яг зөв арга уу гэвэл би бол эргэлзэж байна. Зээлийн хүүг буулгах арга бол өөрөө зах зээлийн байх ёстой. Тэгэхээр би энэ дээр бүр тэр нь байршдаг ёсоороо мөнгөнүүд нь байршаад яваг, тэгээд дараа нь зээлийн хүүгийн татаасыг олгох маягаар олгож явах нь илүү оновчтой шударга зүйл болов уу гэж би бодож байгаа. 
Тэгэхээр ер нь цаашдаа энэ зээлийн хүүг буулгах арга хэмжээнүүдийг бид нар тууштай авмаар байна. Түрүүн Тогтохсүрэн гишүүний асуултад хариулж байтал хугацаа дууссан. Энэ гаднаас Монголд орж ирэх мөнгөний урсгалын үүд хаалгыг сайн нээж өгмөөр байна аа. Эргээд мөнгө гарахад нь аягүй өндөр татвар авдаг, тэр үеийн хүүг нь буулгачихаар эргээд хориг гээд янз бүрийн юм ороод ирдэг байж боломгүй байгаа юм. 

Хоёрдугаарт нь, тэр эх үүсвэрүүд дэлхийн ихэнх орнуудад энэ олон улсын банк санхүүгийн байгууллагад ажиллаж байгаа шүү дээ. Тэрийг Монголд оруулаад ирмээр байгаа юм. Тэгэхгүй бол аль юм болгон хэдэн банктай, түүний эх үүсвэрээр зээлээ олгодог байж явах юм бэ. Энийг жаахан банк санхүүгийнхээ салбарыг либералчлаад ил тод болгоод, ингэвэл энэ рүү мөнгө орж ирнэ. Тэр хэмжээгээрээ бид нар зээл гаргах боломжууд бол бүрдэж эхэлнэ. Оруулж ирэхэд нь саадтай, хууль, эрх зүйн орчин нь бүрдээгүй, мөнгө оруулаад ирлээ гэж бодоход буцаад гарахад нь аягүй өндөр татвартай байгаад байхаар чинь энэ салбар руу мөнгө орж ирэхгүй байгаад байгаа юм. 

Тэгээд энийг өөрчлөх замаар бид нар явахгүй бол сая Амарзаяа гишүүний хэлдэг тэр хангалттай биш байна, зээлийн эх үүсвэр хангалттай биш байгаа учраас тодорхой хугацаанаас өмнө олгосон зээлүүдийн хүү нь өндөр хүүтэй олгогдоод байгаа байхгүй юу. Тэгэхээр энэ дээр эх үүсвэрийг нэмэгдүүлэх энэ салбарыг либералчлах чиглэлээр бодлого боловсруулмаар байгаа юм. Ихэнх орнууд зээлийн хүү манайхан нэлээн ярьж байгаа шүү дээ. Тэр тэр орнуудад зээлийн хүү аягүй бага байна. Нэг хувьтай байна. Хоёр хувьтай байна гээд. Тэр орнуудын зээлийн хүү багатайг аваад үзэхээр тэр банк санхүүгийн салбар нь либерал, бодлого нь аягүй ойлгомжтой ийм байгаад байгаа байхгүй юу. Хаагдмал, ил тод биш салбарт хэн ч мөнгөө хийхгүй. Тэгэхээр жаахан ил тод болгох, гаднын салбарыг нээх энэ чиглэлийн бодлогуудыг бид нар тууштай ойрын үед аваад хэрэгжүүлчихвэл энэ хүү буух боломжууд бол бүрдэнэ. Түүнээс биш, захиргааны аргаар нэг босго тогтоогоод тэр бол буухгүй шүү дээ. Үнэнийг хэлэхэд. 

Б.Чойжилсүрэн: Гишүүд асуулт асууж, хариулт авлаа. Тогтоолын төсөлтэй холбогдуулан зарчмын зөрүүтэй саналтай гишүүд байвал саналыг авъя. Алга байна. 
Тогтоолын төслийн анхны хэлэлцүүлэг хийсэн талаар Байнгын хорооны санал, дүгнэлт гарна. Дүгнэлтийг миний бие Эдийн засгийн байнгын хороонд танилцуулъя. Давхцаж байгаа учраас. Баттөмөр гишүүн та бас байдаг, тийм ээ? Та танилцуулчих юм уу? За за, би танилцуулъя. 

Тогтоолын төслийн анхны хэлэлцүүлгийг хэлэлцэж дууслаа. 

Дараагийн асуудалдаа оръё. Тогтохсүрэн дарга аа. 

Д.Тогтохсүрэн: Дараагийн асуудалдаа оръё. 
Дараагийн асуудал Монгол Улсын нэгдсэн төсвийн 2020 оны төсвийн хүрээний мэдэгдэл, 2021-2022 оны төсвийн төсөөллийн тухай хуулийн төсөл болон Засгийн газрын өрийн удирдлагын 2019-2022 оны стратегийн баримт бичиг батлах тухай Улсын Их Хурлын тогтоолын төсөл. Засгийн газар 2019 оны 4 дүгээр сарын 30-ны өдөр өргөн мэдүүлсэн. Анхны хэлэлцүүлэг хийнэ. 
Ажлын хэсгийн бүрэлдэхүүнийг танилцуулъя. Сангийн сайд Ч.Хүрэлбаатар, Сангийн яамны Төсвийн бодлого, төлөвлөлтийн газрын дарга Ж.Ганбат, Сангийн яамны Эдийн засгийн бодлогын газрын дарга Г.Батхүрэл, Сангийн яамны Санхүүгийн бодлогын газрын дарга Ц.Зоригтбат, Сангийн яамны Төсвийн хөрөнгө оруулалтын газрын дарга Г.Түвдэндорж, Сангийн яамны Хөгжлийн санхүүжилтийн газрын дарга И.Батхүү, Сангийн яамны нэгтгэлийн хэлтсийн дарга Г.Золбоо, Сангийн яамны Зарлагын хэлтсийн дарга М.Санжаадорж, Сангийн яамны Орлогын хэлтсийн дарга Б.Тэлмүүн, Сангийн яамны Өрийн удирдлагын хэлтсийн дарга Б.Сүх-Очир, Санхүүгийн хөрөнгийн удирдлагын хэлтсийн дарга Б.Анар, Сангийн яамны Санхүүгийн зах зээл, даатгалын хэлтсийн дарга Л.Сонор, Эдийн засгийн бодлогын газрын ахлах мэргэжилтэн Ж.Ганбаяр, Эдийн засгийн бодлогын газрын ахлах мэргэжилтэн Т.Дэлгэрнаран, мэргэжилтэн Э.Батмөнх, С.Тэмүүжин, Ж.Дэлгэржаргал, Ч.Мөнхцацрал, Өрийн удирдлагын хэлтсийн мэргэжилтэн Д.Гантогтох, М.Мөнх-Эрдэнэ, Хөгжлийн санхүүжилтийн газрын мэргэжилтэн Н.Сансармаа, Х.Еркегүл, Төсвийн орлогын хэлтсийн мэргэжилтэн Л.Ичинноров, Т.Бат-Оргил, Э.Номин-Эрдэнэ, Б.Бүжинлхам, Н.Уранцэцэг гэсэн ажлын хэсэг ирсэн байна. 
Хууль, тогтоолын төслийн талаар асуулт асуух гишүүд байна уу? Анхны хэлэлцүүлгээс. Нэр өгье. Асуулт асуух гишүүн алга байна. Асуулт асууж, хариулт авлаа. Зарчмын зөрүүтэй саналаар санал хураалт явуулах юм байна. Зарчмын зөрүүтэй санал байхгүй биз дээ? Байхгүй. Гэхдээ нөгөө анхны хэлэлцүүлэг хийгдлээ гэж санал хураана. Нэг гишүүн дутаж байна даа. Тэгвэл ингэе. 
Монгол Улсын нэгдсэн төсвийн 2020 оны, санал хураалт явуулахгүй байж болох юм байна. 2020 оны төсвийн хүрээний мэдэгдэл, 2021-2022 оны төсвийн төсөөллийн тухай хуулийн төсөлтэй холбогдуулан зарчмын зөрүүтэй санал гаргаж, саналаа тайлбарлах, үг хэлэх гишүүн байна уу? Алга байна. Урьдчилан бичгээр саналын томьёолол ирүүлсэн зүйл алга байна. Саналын дүн байхгүй учраас анхны хэлэлцүүлэг хийгдлээ. 

Дараа нь үргэлжлээд Засгийн газрын өрийн удирдлагын 2019-2022 оны стратегийн баримт бичиг батлах тухай Улсын Их Хурлын тогтоолын төсөлтэй холбогдуулан зарчмын зөрүүтэй санал гаргаж, саналаа тайлбарлах үг хэлэх гишүүн байна уу? Алга байна. Өө за, энд нэг санал байна. Чойжилсүрэн гишүүний санал байна. 

Засгийн газрын өрийн удирдлагын 2019-2022 оны стратегийн баримт бичиг батлах тухай Монгол Улсын Их Хурлын тогтоолын төслийн талаарх зарчмын зөрүүтэй саналын томьёолол.

1.Засгийн газрын өрийн удирдлагын 2019-2022 оны стратегийн баримт бичиг батлах тухай Монгол Улсын Их Хурлын тогтоолын төслийн хавсралтыг Монгол Улсын Их Хурлын тогтоолын төслийн шаардлагад нийцүүлэх үүднээс хавсралтын агуулгыг хасаж, өмнөтгөл хэсгийн нэрийг Засгийн газрын өрийн удирдлагын 2019-2020 оны стратегийн баримт бичиг гэж өөрчлөх. Мөн төслийн агуулга, бодлогын зарчмыг алдагдуулахгүйгээр найруулга, үг хэллэг, дэс дараалал, бүтцийн шинж чанартай засвар хийх гэж байна. Голдуу редакцын шинжтэй засварууд юм байна. Ийм саналын томьёолол байна. Санал гаргасан Улсын Их Хурлын гишүүн Б.Чойжилсүрэн. 

Зарчмын зөрүүтэй саналаар санал хураалт явуулъя. Дахиад уншъя. Засгийн газрын өрийн удирдлагын 2019-2022 оны стратегийн баримт бичиг батлах тухай Монгол Улсын Их Хурлын тогтоолын төслийн талаарх зарчмын зөрүүтэй саналын томьёолол.

1.“Засгийн газрын өрийн удирдлагын 2019-2022 оны стратегийн баримт бичиг батлах тухай” Монгол Улсын Их Хурлын тогтоолын төслийн хавсралтыг Монгол Улсын Их Хурлын тогтоолын төслийн шаардлагад нийцүүлэх үүднээс хавсралтын агуулгыг хасаж, өмнөтгөл хэсгийн нэрийг Засгийн газрын өрийн удирдлагын 2019-2020 оны стратегийн баримт бичиг гэж өөрчлөх, мөн төслийн агуулга, бодлого, зарчмыг алдагдуулахгүйгээр найруулга, үг хэллэг, дэс дараалалд бүтцийн шинжтэй засвар хийх. Санал гаргасан Улсын Их Хурлын гишүүн Б.Чойжилсүрэн. Санал хураалт. 

Санал хураалтад Энхтүвшин дарга ороогүй юу? Хүрэлбаатар сайд өөрөө дэмжихгүй бол баларна л даа. Одоо тэгвэл санал хураалтыг цуцалъя гэдгээр санал хураалт явуулъя, тэгэх үү. 
Саяын санал хураалтыг хүчингүй болгоё гэдгээр санал хураалт явуулъя. Техникийнх ч гэсэн заавал хүчингүй болгоно шүү дээ. Саяын санал хураалтыг хүчингүй болгоё гэсэн горимын саналыг дэмжье гэдгээр санал хураалт явуулъя. Гишүүд ээ. 
Санал хураалтад 54.5 хувиар горимын санал дэмжигдсэн байна. Одоо үндсэн санал хураалтаа явуулъя. 
Зарчмын зөрүүтэй санал байгаа. Унших шаардлагагүй болов уу гэж бодож байна. Чойжилсүрэн даргын гаргасан зарчмын зөрүүтэй саналыг дэмжье гэдгээр санал хураалт явуулъя. 

Санал хураалтад 11 гишүүн оролцож, 54.5 хувийн саналаар зарчмын зөрүүтэй санал дэмжигдлээ. 

Хууль, тогтоолын төслийн анхны хэлэлцүүлгийг хийсэн талаар Байнгын хорооноос гарах санал, дүгнэлтийг чуулганы нэгдсэн хуралдаанд Улсын Их Хурлын гишүүн Г.Тэмүүлэн гишүүн танилцуулах уу? Улсын Их Хурлын гишүүн Тэмүүлэн танилцуулна. Хууль, тогтоолын төслийн анхны хэлэлцүүлгийг хэлэлцэж дууслаа. 
Өнөөдрийн дараагийн асуудал нь Төрийн аудитын байгууллагын албан хаагчдын албан тушаалын цалингийн хэмжээг тогтоох тухай Улсын Их Хурлын тогтоолын төсөл байна. 

Үндэсний аудитын газраас боловсруулж 2019 оны 5 дугаар сарын 16-ны өдөр ирүүлсэн ийм санал байна. Монгол Улсын Их Хурлын чуулганы хуралдааны дэгийн тухай хуулийн 361.1 дүгээр зүйлд Улсын Их Хурал шийдвэр гаргахаар хууль тогтоомжид заасан болон хууль хэрэгжүүлэхтэй холбогдсон аливаа зохион байгуулалтын шинжтэй асуудлын талаар хариуцсан байгууллага, эрх бүхий албан тушаалтан саналаа ирүүлсэн бол холбогдох Байнгын хороо хуралдаанаараа хэлэлцэж, санал, дүгнэлтээ шийдвэрийн төслийн хамт нэгдсэн хуралдаанд оруулна гэж заасны дагуу тогтоолын төслийг хэлэлцэж байгаа юм. 

Ажлын хэсгийн бүрэлдэхүүнийг та бүхэнд танилцуулъя. С.Бүрэнбат Монгол Улсын Ерөнхий аудиторын орлогч бөгөөд тэргүүлэх аудитор, Ц.Ганболд Үндэсний аудитын газрын Тамгын газрын дарга, Ганболд байна уу? Байхгүй байна. Н.Анхбаяр Үндэсний аудитын газрын Хууль, эрх зүйн хэлтсийн дарга, Ч.Болд Монгол Улсын Ерөнхий аудиторын орлогчийн ажлын албаны дарга, Ж.Дэмчигсүрэн Үндэсний аудитын газрын Хүний нөөцийн албаны менежер гэсэн албаны хүмүүс байна. 

Тогтоолын төслийн талаарх танилцуулгыг Монгол Улсын Ерөнхий аудиторын орлогч бөгөөд тэргүүлэх аудитор С.Бүрэнбат танилцуулна.
С.Бүрэнбат: Улсын Их Хурлын 2019 оны 19 дүгээр тогтоолоор батлагдсан Төрийн өндөр албан тушаалтны зэрэг зиндаа, түүнтэй адилтгах төрийн албан тушаалын зэрэглэлээр Монгол Улсын Ерөнхий аудиторын албан тушаалын зэрэглэл нь ТӨ-IVА-д заасан адилтгах албан тушаалын зэрэглэлд хамрагдаж байгаа бөгөөд ТӨ-IV-д заасан Монгол Улсын Ерөнхий прокурорын албан тушаалын ангилал, зэрэглэлтэй адилтгасан байна.

Төрийн аудитын байгууллагын албан хаагчдын албан тушаалын цалингийн хэмжээг тогтоох тухай Улсын Их Хурлын тогтоолын төслийг боловсруулахдаа: 

1.Монгол Улсын прокурорын байгууллагын прокурорын албан тушаалын цалингийн хэмжээг шинэчлэн тогтоох тухай Улсын Их Хурлын 2016 оны 65 дугаар тогтоолоор батлагдсан Прокурорын байгууллагуудын прокурорын албан тушаалын цалингийн хэмжээг 15 хувиар бууруулж, Төрийн аудитын байгууллагуудын албан хаагчдын суурь цалингийн хэмжээг тооцов. 

2.Төрийн аудитын байгууллагын албан хаагчдын албан тушаалын цалингийн хэмжээг тогтоохдоо Төрийн аудитын тухай хуульд заасан албан тушаалын нэршлийг үндэслэл болгов. 
Төрийн албан хаагчдын албан тушаалын цалингийн хэмжээг тогтоох тухай Улсын Их Хурлын тогтоолын төслийг Төрийн албаны зөвлөл болон Сангийн сайдад хүргүүлж, тус тус санал авсан болно. 

Энэхүү тогтоол батлагдсанаар Төрийн аудитын байгууллагыг мэргэжлийн чадварлаг хүний нөөцөөр бүрдүүлэх, улмаар олон улсын түвшинд хүлээн зөвшөөрөгдөж аудит хийх, ажилтнуудын тогтвор, суурьшилтай ажиллах нөхцөлийг бүрдүүлж, хараат бус байдал хангагдана. 
Тогтоолын төслийг хэлэлцэн шийдвэрлэж дэмжихийг хүсье. Анхаарал тавьсанд баярлалаа.

Б.Чойжилсүрэн: Хэлэлцэх асуудалтай холбогдуулан асуулттай гишүүд байна уу? Алга байна. Үг хэлэх гишүүн байна уу? Алга байна. Гишүүд үг хэлж дууслаа.
Төрийн аудитын байгууллагын албан хаагчдын албан тушаалын цалингийн хэмжээг тогтоох тухай Улсын Их Хурлын тогтоолын төслийг чуулганы нэгдсэн хуралдаанд танилцуулж, батлуулах нь зүйтэй гэсэн томьёоллоор санал хураалт явуулъя. Санал хураалт. 

Санал хураалтад 11 гишүүн оролцож, санал 54.5 хувиар дэмжигдлээ. Санал хураалт явуулж дууслаа. Тогтоолын төслийг танилцуулъя. 
Төрийн аудитын байгууллагын албан хаагчийн албан тушаалын цалингийн хэмжээг тогтоох тухай. Төрийн аудитын тухай хуулийн 23 дугаар зүйлийн 23.11, 14 дүгээр зүйлийн 14.4 дэх хэсгийг тус тус үндэслэн тогтоох нь:

1.Төрийн аудитын байгууллагын албан хаагчийн албан тушаалын цалингийн хэмжээг хавсралтаар тогтоосугай. 

2.Энэ тогтоолыг 2020 оны 01 дүгээр сарын 01-ний өдрөөс эхлэн дагаж мөрдсүгэй гэсэн ийм тогтоолын төсөл байгаа юм байна. 

Хавсралт нь бол та бүхэнд тараагдсан байгаа. Тогтоолын төслийг хэлэлцсэн талаар Байнгын хорооноос санал, дүгнэлт гарна. Нэгдсэн чуулганд Амарзаяа гишүүн та танилцуулчих уу? Амарзаяа гишүүн танилцуулъя. 

Тогтоолын төслийг хэлэлцэж дууслаа. Байнгын хороогоор хэлэлцэх асуудал дууссан тул Байнгын хорооны хуралдаан хаасныг мэдэгдье. Гишүүдэд баярлалаа. 
Дууны бичлэгээс буулгасан:

ХУРАЛДААН ЗОХИОН БАЙГУУЛАХ

